
GOUVÈNÈ CUOMO ANONSE NOUVO GID POU AJANS LAPOLIS YO ENVESTIGE 

TRAFIK IMEN  
 

Emisyon nouvo règleman ak gid ki nesesè daprè Ajanda Egalite Fi yo 
 

Klike la pou modèl règleman konsèy fòmasyon lapolis minisipal ak Eta New York 
 
 
Gouvènè Andrew M. Cuomo jodia te anonse kreyasyon de nouvo règleman ki bay gid 
pou ajans lapolis yo kap envestige ka trafik imen yo. Nan kad Ajanda Egalite Fanm yo, 
Gouvènè Cuomo te siyen yon lwa otòn ki sot pase a ki mande ke Konsèy Fòmasyon 
Minisipal Lapolis Eta New York devlope yon modèl règleman pou depatman lapolis ak 
biwo cherif yo itilize nan ka ki enplike viktim trafik imen yo. Lwa egzije tou ke Lapolis Eta 
New York devlope pwòp pwosedi yo pou itilize nan ka sa yo. Toulède règleman yo ap 
ede ajans yo idantifye ka trafik imen yo, kominike pi byen avèk viktim yo, epi pote 
ofansè yo nan jistis pi efikasman. 
 
“Ofisye ajan lapolis yo sou liy defans pou konbat trafik imen e nou dwe asire ke yo byen 
prepare pou ede idantifye epi mete yon fen nan antrepriz rayisman sa,” Gouvènè 
Cuomo te deklare. “Gid sa ap ede lapolis pi byen idantifye operasyon trafik, rasanble 
evidans pou pouswiv sèk la, e anplis de tout bagay, ede viktim yo garanti asistans yo 
bezwen.” 
 
Modèl règleman Konsèy la idantifye konpleksite epi envestige ka trafik imen yo. 
Souvantfwa, viktim trafik imen yo ap fè fas a gwo twoub e yo fòme, atravè kontrent 
oswa abi, pou evite kontak avèk lapolis. Modèl règleman an ap avize lapolis pou 
kowòdone envestigasyon yo avèk spesyalis twoub ak pou santre entèvyou sou 
kondisyon lavi ak travay ak/oswa nenpòt abi ke yon viktim te soufri. Règleman an 
ankouraje envestigatè yo pou fè entèvou san prezans ofisye lapolis an inifòm nan fason 
pou redwi nivo angwas viktim twomatize yo. 
 
Anplis, yo souliye pwosedi yo pou refere viktim trafik imen yo nan ajans eta yo kidonk 
yap anmezi pou resevwa sèvis tankou lojman ki ansekirite oswa entèvansyon kriz. 
Lapolis ap resevwa tou gid osijè viza oswa fòm imigrasyon ki nesesè pou ede viktim yo 
ki pa sitwayen Ameriken; yon anèks ap bay lyen pou enfòmasyon ak resous ke lapolis 
ka itilize pou konekte viktim yo avèk asistans eta ak federal. 
 
Biwo Cherif ak depatman Lapolis pa oblije adopte modèl règleman Konsèy la. Li 

deziyen pou bay gid ak pi bon pratik kidonk chak ajans ka devlope yon règleman ki 
baze sou bezwen l ak sikonstans li. 
 
Prezidan Konsèy ak Cherif Konte Yates Ronald Spike te deklare, “Règleman sa se 
yon resous ekselan pou 550 ajans aplikasyon lalwa yo nan New York. Nou te obsève ka 
trafik imen toupatou nan eta. Règleman sa bay chak depatman, kèlkeswa gwosè, avèk 
yon ankadreman pou devlope pwòp règleman ak pwosedi yo nan fason pou ede yo pi 
byen konbat fleyo sa a.” 
 
Lapolis Eta New York egalman te devlope epi enplemante yon règleman sou trafik imen 
ki aliyen avèk modèl règleman Konsèy la. Li bay twoupè yo tou gid pou amelyore 
kominikasyon avèk viktim yo epi asire ke yo gen aksè legal ak sèvis sante. 
 
Manm Konsèy ak Sipè-entandan Lapolis Eta New York Joseph A. D'Amico te 
deklare, “Trafik imen se yon krim ki alafwa twoublan ak konplike ki egzije 
sansibilizasyon ak dilijans bò kote otorite lapolis yo pou idantifye epi envestige. 
Règleman sa yo se zouti enpòtan ki pral bay gid pou twoupè ansanm avèk ofisye lapolis 
yo kidonk nou ka mete trafikan imen yo nan prizon epi bay viktim yo èd ke yo bezwen.”  
 
Komisyonè Egzekitif Adjwen Depatman Sèvis Jistis Kriminèl Eta New York 
Michael C. Green te deklare, “Trafik imen se yon krim ki pa rapòte an pati paske viktim 
yo dane epi fòse nan wòl yo kote yo reziste efò envestigasyon. Viktim yo souvan 
twomatize anpil e yo gen yon reyaksyon anrasine pou evite èd nan men lapolis. 
Envestigasyon nan ka sa yo mande kolaborasyon, yon pwosesis delibere ak yon nivo 
swen ki pran an konsiderasyon twoub pwofon ke viktim sa yo te eksperimante. Nouvo 
modèl règleman sa bay yon ankadreman pou lapolis ki pral ede gide yo nan ka konplike 
sa yo.” 
 
Lwa sou Jistis ak Pwoteksyon Viktim Trafik Imen Eta New York, yon aspè enpòtan nan 
Ajanda Egalite Fi yo, te antre anvigè nan mwa Janvye 2016. Li etabli nouvo krim pou 
pwoteje miniè yo ki frekante pwostitisyon, ogmante penalite pou krim, epi kreye yon 
defans afimativ nan pouswit pwostitisyon si defandan se te yon viktim trafik. Anplis, 
nouvo lwa rann li pi fasil pou viktim trafik imen yo resevwa sèvis sipò.  
 
Ansanm avèk pwoteksyon viktim trafik imen yo ajanda egalite fanm ki gen ladan 
pwoteksyon pou ekite nan peman fi yo, diskriminasyon travay ki baze sou estati familyal 
ak gwosès, ansanm avèk pwoteksyon pou viktim vyolans domestik yo. 
 
Règleman modèl Trafik Imen an se règleman pi resan ki te adopte pa Konsèy la nan 
yon efò pou bay pi bon pratik ak gid pou ajans lapolis yo sou kesyon enpòtan sa yo. 
Anplwaye ki soti nan Divizyon Sèvis Jistis Kriminèl Eta New York, sa ki sipòte Konsèy 
la, kowòdone modèl règleman devlopman epi chèche patisipasyon Asosyasyon Chèf 
Lapolis Eta New York, Asosyasyon Cherif Eta New York, Asosyasyon Avoka Distri Eta 
New York, Lapolis Eta New York, Lapolis Vil New York, Asosyasyon Direktè Fòmasyon 
Lapolis New York, Biwo Asistans Pwovizwa ak Asistans pou Moun Andikape ak Biwo 
Timoun ak Fanmi. 

Trafik Imen defini kòm komès ilegal oswa itilize yon moun kont volonte yo nan bi travay 
fòse oswa eksplwatasyon seksyèl. Lajistis Etazini estime ke chak ane, yo vini avèk 
preske 18,000 moun nan Etazini e yo kenbe yo kont volonte yo pou rezon travay ak 
trafik seksyèl.  
 
Divizyon Sèvis Jistis Kriminèl Eta New York 
Divizyon Sèvis Penal Eta New York se yon ajans sipò jistis penal ki gen plizyè wòl ak 
divès responsablite, tankou fòmasyon polisyè, ranmasaj ak analiz enfòmasyon sou krim 
nan tout eta a; konsèvasyon enfòmasyon sou dosye kriminèl ak dosye anprent; 
sipèvizyon administratif bank done ADN eta a, nan yon patenarya ak Lapolis Eta New 
York; administrasyon lajan pou jistis penal onivo federal ak eta; sipò pou ajans ki 
asosye ak jistis penal atravè eta a; ak administrasyon Rejis Delenkan Seksyèl eta. 
 
Enfòmasyon sou Konsèy Fòmasyon Minisipal Lapolis Eta New York 
Uit manm Konsèy la jwenn sipò Divizyon Sèvis Jistis Kriminèl Eta New York e li gen 
reprezantan nan ajans aplikasyon lalwa ke Gouvènè a nome. Anplis pou devlope epi 
apwouve modèl règleman yo, Konsèy la te etabli egzijans fòmasyon minimòm pou 
ofisye lapolis ki fenk nome epi devlpe kou fòmasyon pou ofisye lapolis ki nome yo pou 
pozisyon sipèvizyon, pami lòt responsabilite yo. 

